LLUCHES VIEYES PA UN PAÍS NUEVU

Los problemes que sufre Asturies nun son de recién, pero paez que colos años nun faen más que medrar. Cuando lleemos o sentimos les noticies sobro’l nuestru país ye difícil topar alguna que nos dea esperanza, que nos faiga mirar al futuru con ilusión.

Les muyeres siguen sofriendo la discriminación y l’acosu diarios, siguen morriendo a manes del patriarcáu, ensin que les instituciones paezan capaces de facer nada. El paru namás baxa si les persones que busquen trabayu se rinden y dexen d’apaecer nes cifres. A la mocedá educámosla pa emigrar, pa que sepa cuantos más idiomes meyor, menos el propiu, nel que nun da más que seyan analfabetes y analfabetos. La tan prometida reconversión nunca llegó y los recursos del país tán siendo estrozaos pa namás xenerar beneficios pa unes poques persones. El mundu rural paez nun importar a naide; cada vegada ye más complicao llegar a munches zones d’Asturies en tresporte públicu y cada vegada más complicao vivir de l’agricultura y la ganadería que tantes posibilidaes y tanta tradición tienen nesta tierra. Vegues y tierres reconocíes como de gran productividá dexáes pa sebe, polígonu industrial vacíu, escombrera y plumeru, ensin nengún plan qu'apueste pola soberanía alimentaria asturiana. 

Paez que lo único que quieren de nós les que nos gobiernen dientro y fuera d’Asturies ye que quedemos pa país de postal, mui guapu pero ensin identidá. Mui atractivu pal turismu pero ensin futuru, un país nel que quede’l mínimu de persones pa caltener los chigres y los hoteles abiertos. Toes elles, por supuestu, trabayando en condiciones precaries.

Les reivindicaciones que facemos güei son yá vieyes, nun son más que lo que pide cualquier pueblu: trabayu dignu, xusticia, igualdá, servicios públicos de calidá… Nosotres creemos que toos estos pidimientos articúlense al traviés d’una pallabra: soberanía. Soberanía pa xestionar los nuestros recursos; soberanía pa organizar el nuestru país; soberanía, como muyeres, sobre los nuestros cuerpos; soberanía pa solucionar estos problemas vieyos y construyir un país nuevu. Ye'l momentu d'axuntase, de sumar lluches, d'organizase, lluchar pola soberanía y construyir el país nel que queremos vivir: UNA ASTURIES SOBERANA, UNA ASTURIES LLIBRE! PUXA ASTURIES!

#LluchandoPolaSoberanía
